
Y mae Corff y Cynrychiolwyr yn dal eiddo yn y lle cyntaf at bwrpas hyrwyddo gweinidogaeth a chenhadaeth yr Eglwys yng Nghymru. Er bod dysgeidiaeth Gristnogol yn pwysleisio’r angen am gyfiawnder cymdeithasol, nid yw’r amodau cyfreithiol yn rhoi i’r eglwys yr hawl gyffredinol i ryddhau tir ar gyfer tai i’r anghenus.

Y Ddeddf Elusen sy’n pennu sut y gall Elusennau werthu tir, ac y mae’n mynnu bod yr Elusen yn cael y pris uchaf posibl am ei heiddo. Yn gyffredinol, golyga hyn y pris ariannol uchaf y gellir ei gael ar y farchnad agored. Argymhella cyfarwyddyd arfer da y Comisiwn Elusennau y dylid gofyn i syrfëwr siartredig farchnata tir a delio â’r gwerthu, a chadarnhau fod y pris uchaf wedi’i gael. Yr unig ffordd i leddfu’r orfodaeth ariannol hon yw trwy ddangos fod i’r gwerthiant fudd ehangach i genhadaeth gyffredinol yr eglwys. Rhaid i bob cynllun tai ar dir yr eglwys fodloni’r maen prawf hwn.
Delir eiddo’r eglwys gan Gorff y Cynrychiolwyr mewn ymddiriedolaeth. Rhaid iddo, felly,  roi buddiannau’r buddiolwyr bob amser yn uchaf. Gan fod gwahanol fuddiolwyr i wahanol fathau o eiddo, ni ellir mabwysiadu un rheol at holl eiddo’r eglwys. Dyma grynodeb byr: 
· Delir eglwysi a mynwentydd gan Gorff y Cynrychiolwyr, ond fe’u rheolir gan y plwyfi lleol. Corff y Cynrychiolwyr biau’r elw ar bob gwerthiant cyfalaf a phob incwm arall o’r eiddo, ond, at ei gilydd, darpara’r Cyfansoddiad y gellir trosglwyddo’r incwm  hwn i’r plwyf neu ei fuddsoddi at gynnal yr eglwys neu’r fynwent dan sylw (gweler y manylion yn y Rheoliadau Gwerthu Eglwysi).

· Delir persondai er budd yr esgobaethau. Felly, fe gedwir pob elw ar werthu a phob incwm arall mewn Cronfa Gwella Persondai at brynu a gwneud gwelliannau i bersondai. 

· Delir clastiroedd er budd y dalaith. Felly, fe gedwir yn ganolog bob elw ar werthu a phob incwm arall at ddarparu grantiau ar gyfer atgyweirio eglwysi.

· Delir buddsoddiadau i ddarparu at gynllun pensiwn ac at gostau eraill yr Eglwys yng Nghymru yn ei chyfanrwydd.
Mae llawer ffurf ar gynlluniau Tai i’r Gymdeithas, ond y maent bob amser yn cynnwys darparwr tai (awdurdod lleol neu gymdeithas dai) sydd am godi anheddau ar dir, a’r anheddau hynny i’w meddiannu gan sector arbennig o’r gymdeithas. Fel rheol, golyga hynny rai sydd mewn angen am dai (y digartref, rhai ar incwm isel etc) a chanddynt gysylltiad teulu neu waith â lleoliad neu gymuned arbennig. Gellir meddiannu’r tai ar wahanol fathau o ddaliadaeth, ond fel rheol gwneir hynny trwy denantiaeth neu trwy ryw ffurf ar rannu ecwiti (lle mae’r preswylydd yn cyfrannu canran o’r ecwiti ac yn talu rhent am y gweddill).

Amgylchiadau pan fydd defnyddio tir yr Eglwys yng Nghymru at bwrpas Tai i’r Gymdeithas yn debyg o fodloni gofynion Cyfraith Ymddiriedolaeth ac Elusen

Ni ellir dweud yn bendant pa gynllun tai i’r gymdeithas fydd yn bosibl. Bydd hynny’n dibynnu ar yr amgylchiadau. Fodd bynnag, mae’n debygol y bydd cynllun o’r fath yn bosibl:   
· Pan ellir dangos mai trwy hyn y ceir y pris uchaf am y tir dan sylw (fel yn achos datblygiadau ar Safleoedd Eithriedig, lle nad yw’r polisi cynllunio yn caniatáu dim ond tai i’r gymdeithas)

· Pan drefnir defnyddio’r tir ar sail gwerthiant prydles, lle gall yr eglwys elwa ar werth refersiynol yn y dyfodol a lle y gellir gosod lefel uwch o reolaeth.

· Lle y troir rhan o’r adeilad yn dai i’r gymdeithas ac y cedwir rhan arall yn lle o addoliad, yn enwedig pan fyddai’r adeilad yn debygol o gau fel arall. Mewn sefyllfa o’r fath, fe gedwir gweinidogaeth dan un â hyrwyddo cenhadaeth trwy anadlu bywyd newydd i’r gymuned. Mae hefyd yn symud baich sylweddol oddi ar y plwyf.

· Pan fo’n rhan o ddatblygiad mwy o dai ar y farchnad agored.
· Pan fo’r cynllun yn cyflawni angen amlwg na all neb arall yn y gymuned ei hateb. 

· Pan osodir mesurau i rwystro’r preswylwyr rhag ennill yr hawl i brynu’r eiddo (a sicrhau, trwy hynny, bod yr eglwys yn diogelu’r gwerth refersiynol).

· Pan reolir y cynllun gan ddarparwr tai cofrestredig a chanddo enw da – Cymdeithas Dai, er enghraifft; (ni chymeradwyir cynlluniau codi eich tŷ eich hun, sy’n beryglus). 

· Pan gefnogir y cynllun gan Fwrdd Cyfrifoldeb Cymdeithasol yr Esgobaeth.

· Pan nad oes unrhyw gyfyngiadau ar y teitl i’r eiddo yn gwahardd ei ddefnyddio at bwrpas o’r fath, e.e. amodau a osodwyd gan y rhoddwyr gwreiddiol.

Nid oes raid bodloni pob un o’r gofynion uchod cyn y bydd cynllun tai i’r gymdeithas yn bosibl, ond y maent yn dangos yn gyffredinol sut y gall yr Eglwys yng Nghymru sefydlu cynlluniau o’r fath ar ei thir. Y ffactor allweddol yw y byddai sefydlu’r cynllun yn rhoi i’r eglwys y gwerth mwyaf yn nhermau arian a gweinidogaeth a chenhadaeth.

